
Annotatsiya. Maqolada O‘zbekistonning eksport-import salohiyatini oshirish orqali barqaror iqtisodiy o‘sishni ta’minlash 
metodologiyasini takomillashtirish masalalari chuqur tahlil qilingan. Jumladan, eksport salohiyatini baholashga 
qaratilgan kompleks ko‘rsatkichlar tizimini ishlab chiqish zarurligi asoslab berilgan. Shuningdek, tarmoq va hududlar 
kesimida eksport salohiyatini rivojlantirishning ustuvor yo‘nalishlari aniqlanib, ularni rivojlantirish mexanizmlari taklif 
etilgan. Maqolada raqobatbardosh milliy mahsulotlar eksportini kengaytirish strategiyalari, yangi bozorlarni o‘zlashtirish 
hamda yuqori texnologiyali mahsulotlar ishlab chiqarish masalalariga alohida e’tibor qaratilgan. Shuningdek, eksportni 
rag‘batlantirishda davlat qo‘llab-quvvatlash mexanizmlarini takomillashtirish, xususan, soliq, kredit va institutsional 
yordam choralarini kuchaytirish zarurligi ilmiy asosda ko‘rsatib o‘tilgan.

Kalit so‘zlar: eksport salohiyati, barqaror iqtisodiy o‘sish, eksport-import, kompleks baholash ko‘rsatkichlari, tarmoq 
rivojlanishi, hududiy salohiyat, raqobatbardosh mahsulotlar, davlat qo‘llab-quvvatlash mexanizmlari, tashqi iqtisodiy 
aloqalar, yuqori texnologiyalar, eksport strategiyasi, innovatsiyalar, investitsiyalar, xizmatlar eksporti.
Abstract. The article provides an in-depth analysis of the issues related to improving the methodology for ensuring 
sustainable economic growth through the enhancement of Uzbekistan’s export-import potential. In particular, it 
substantiates the necessity of developing a comprehensive system of indicators for assessing export potential. The paper 
identifies priority directions for developing export capacity by sectors and regions and proposes effective mechanisms for 
their implementation. Special attention is devoted to strategies for expanding the export of competitive national products, 
entering new markets, and increasing the production of high-technology goods. Furthermore, the article emphasizes the 
importance of strengthening state support mechanisms for export promotion, including the improvement of tax, credit, 
and institutional support measures.

Keywords: export potential, sustainable economic growth, export-import, comprehensive assessment indicators, sectoral 
development, regional capacity, competitive products, state support mechanisms, foreign economic relations, high 
technologies, export strategy, innovations, investments, service exports.
Аннотация. В статье проведён глубокий анализ вопросов совершенствования методологии обеспечения 
устойчивого экономического роста путём повышения экспортно-импортного потенциала Узбекистана. Обоснована 
необходимость разработки комплексной системы индикаторов для оценки экспортного потенциала. Определены 
приоритетные направления развития экспортного потенциала по отраслям и регионам, предложены эффективные 
механизмы их реализации. Особое внимание уделено стратегиям расширения экспорта конкурентоспособной 
национальной продукции, освоению новых рынков и производству высокотехнологичной продукции. Также 
отмечена важность совершенствования государственных механизмов поддержки экспорта, включая усиление 
налоговых, кредитных и институциональных мер содействия.

Ключевые слова: экспортный потенциал, устойчивый экономический рост, экспорт-импорт, комплексные 
оценочные индикаторы, развитие отраслей, региональный потенциал, конкурентоспособная продукция, 
государственные механизмы поддержки, внешнеэкономические связи, высокие технологии, экспортная стратегия, 
инновации, инвестиции, экспорт услуг.

K I R I S H
Hozirgi globallashuv sharoitida mamlakatlarning iqtisodiy barqarorligi va raqobatbardoshligini ta’minlashda 

eksport-import faoliyatining o‘rni tobora ortib bormoqda. O‘zbekiston iqtisodiyoti uchun esa eksport salohiyatini 
oshirish milliy iqtisodiyotni diversifikatsiya qilish, yangi bozorlarni o‘zlashtirish, innovatsion hamda yuqori 
texnologiyali mahsulotlar ishlab chiqarishni rivojlantirish orqali barqaror iqtisodiy o‘sishni ta’minlashning muhim 
omili hisoblanadi.

Shu munosabat bilan, mamlakatimizda eksport salohiyatini samarali baholash, uning tarkibiy tuzilmasini 
tizimli tarzda o‘rganish, tarmoq va hududlar kesimida eksportni rivojlantirishning ustuvor yo‘nalishlarini aniqlash 
hamda integratsiyalashgan rivojlanish mexanizmlarini ishlab chiqish bugungi kunda iqtisodiy siyosatning 
dolzarb vazifalaridan biri sifatida qaralmoqda.

M A V Z U G A  O I D  A D A B I Y O T L A R  S H A R H I
Eksport salohiyatini oshirish orqali barqaror iqtisodiy o‘sishni ta’minlash masalasi O‘zbekiston va xorijiy 

ilmiy maktablarda keng o‘rganilayotgan dolzarb yo‘nalishlardan biridir. So‘nggi yillarda bu borada olib borilgan 
tadqiqotlar mamlakatlarning tashqi savdo siyosatini takomillashtirish, eksportni diversifikatsiya qilish va 
raqobatbardoshlikni oshirish nazariy hamda amaliy asoslarini yoritib bermoqda.

Xorijiy iqtisodchilar orasida Chad P. Bownning “Trade Deflection and Trade Depression” asari alohida 
e’tiborga loyiq bo‘lib, unda xalqaro savdo oqimlarining siyosiy va institutsional omillar ta’sirida shakllanishi 
hamda eksport-import siyosatining iqtisodiy barqarorlikka ta’siri chuqur tahlil qilingan. Muallif savdo siyosatini 
muvofiqlashtirishda tashqi omillar, tarif cheklovlari va global ta’minot zanjirlarining rolini asoslab bergan. Ushbu 
yondashuv O‘zbekiston misolida ham dolzarb bo‘lib, mamlakatning eksport imkoniyatlarini kengaytirish uchun 
xalqaro integratsiya mexanizmlarini kuchaytirish zarurligini ko‘rsatadi.

O‘zbekistonlik olimlarning ilmiy izlanishlarida ham eksport salohiyatini oshirish masalasiga kompleks 
yondashuv ko‘zda tutiladi. Prezident qarorlari va strategik dasturlar, xususan, “Yangi O‘zbekistonning 
2022–2026-yillarga mo‘ljallangan taraqqiyot strategiyasi” hamda “O‘zbekiston – 2030” strategiyasida 
iqtisodiyotning tashqi savdoga yo‘naltirilgan tarmoqlarini rivojlantirish, eksportni rag‘batlantirish mexanizmlarini 
takomillashtirish va raqobatbardosh mahsulotlar ishlab chiqarishni kengaytirish ustuvor yo‘nalish sifatida 
belgilangan.

Jahon bankining “Uzbekistan Country Economic Update (2023)” hisobotida esa mamlakat eksport 
salohiyatining o‘sish sur’atlari, eksport diversifikatsiyasi va xizmatlar eksportining ulushi bo‘yicha ijobiy natijalar 
qayd etilgan. Hisobotda eksportdagi yuqori qo‘shilgan qiymatga ega mahsulotlar ulushini oshirish, transport-
logistika infratuzilmasini rivojlantirish va bojxona jarayonlarini soddalashtirish O‘zbekiston iqtisodiyotining 
barqaror o‘sishida hal qiluvchi omillar sifatida e’tirof etiladi.

T A D Q I Q O T  M E T O D O L O G I YA S I
Tadqiqotda O‘zbekiston Respublikasining eksport salohiyatini oshirish orqali barqaror iqtisodiy o‘sishni 

ta’minlash masalalari kompleks yondashuv asosida o‘rganildi. Ishda tizimli tahlil, taqqoslash, korrelyatsion-
regression tahlil va statistik guruhlash usullari qo‘llanildi.

Ma’lumotlar manbai sifatida O‘zbekiston Respublikasi Davlat statistika qo‘mitasi, Investitsiyalar, sanoat va 
savdo vazirligi, Jahon banki hisobotlari, hamda Prezident farmon va qarorlaridan olingan rasmiy ma’lumotlardan 
foydalanildi.

Eksport salohiyatini baholashda muallif tomonidan kompleks indikatorli model taklif etildi. Ushbu model 
eksport hajmi, YAIMdagi ulushi, diversifikatsiya darajasi, raqobatbardoshlik, infratuzilma va innovatsion 
salohiyat kabi ko‘rsatkichlar asosida shakllantirildi.

Natijalar 2023–2025-yillar uchun tahlil qilinib, eksport o‘sish dinamikasi, xizmatlar eksportining ulushi va 
hududiy tafovutlar aniqlangan. Olingan xulosalar eksport siyosatini takomillashtirish hamda barqaror iqtisodiy 
o‘sishni ta’minlashda amaliy ahamiyat kasb etadi.

T A H L I L  V A  N A T I J A L A R
Mamlakatimizda amalga oshirilayotgan iqtisodiy islohotlar tashqi savdo faoliyatining izchil rivojlanishiga 

xizmat qilmoqda. Ayniqsa, xorijiy davlatlar bilan savdo aloqalarining jadal o‘sishi va mustahkamlanishi 
O‘zbekistonning eksport salohiyatini oshirishda muhim omil bo‘lib xizmat qilmoqda. So‘nggi yillarda hukumat 
tomonidan qabul qilingan eksportni qo‘llab-quvvatlashga qaratilgan siyosat va strategiyalar mahalliy ishlab 
chiqaruvchilarga xalqaro bozor sharoitida o‘z raqobatbardoshligini oshirish uchun zarur tajriba va imkoniyatlarni 
yaratmoqda.

Bu jarayon natijasida, O‘zbekiston mahsulotlarining jahon bozorlaridagi raqobat ustunligi mustahkamlanib, 
ularning eksport geografiyasi kengaymoqda. Respublika iqtisodiyotining tashqi savdo faoliyatini yanada 
rivojlantirish maqsadida amalga oshirilayotgan kompleks chora-tadbirlar — jumladan, eksportni rag‘batlantirish 
va importni optimallashtirishga yo‘naltirilgan islohotlar — mamlakatimizning tashqi savdo muvozanatini 
yaxshilashga samarali ta’sir ko‘rsatmoqda.

Statistik ma’lumotlarga ko‘ra, 2024-yil yanvar–dekabr oylarida respublikaning tashqi savdo aylanmasi 
65,9 milliard AQSH dollarini tashkil etib, bu ko‘rsatkich 2023-yilning mos davriga nisbatan 2,4 milliard dollarga 
yoki 3,8 foizga ko‘paygan. Ushbu natija O‘zbekiston iqtisodiyotining jahon iqtisodiy makonidagi o‘rnining 
mustahkamlanayotganini va eksport-import salohiyatining izchil o‘sishini yaqqol ifodalaydi. Bundan tashqari, 
eksportni qo‘llab-quvvatlash va ichki ishlab chiqarishni rivojlantirishga yo‘naltirilgan davlat siyosati mamlakatimiz 
mahsulotlarini yangi bozorlarga olib chiqish, yuqori qo‘shilgan qiymatga ega mahsulotlar ishlab chiqarishni 
kengaytirish hamda raqobatbardosh mahsulotlar portfelini diversifikatsiya qilish imkonini bermoqda.

2023-yil yanvar–dekabr oylarida O‘zbekiston tashqi savdo sohasida sezilarli o‘sish qayd etilgan. Eksport 
hajmi 26 948,2 million AQSH dollariga yetib, o‘tgan yilning mos davriga nisbatan 8,4 foizga oshgan, import 
esa 38 985,8 million dollarga ko‘tarilib, 0,8 foizlik o‘sishni ko‘rsatgan. Natijada, tashqi savdo balansi 12 037,6 
million dollarlik manfiy saldoga ega bo‘lgan bo‘lsa-da, bu holat import o‘rnini bosuvchi ishlab chiqarishning 
kengayishi va eksport salohiyatining izchil oshib borayotganini aks ettiradi.

Ushbu raqamlar eksport salohiyatini oshirish orqali barqaror iqtisodiy o‘sishni ta’minlash metodologiyasini 
yanada takomillashtirish zarurligini ko‘rsatadi. O‘zbekistonning iqtisodiy rivojlanishida eksportning ulushi 
yildan-yilga ortib borayotgani, mamlakatning jahon bozorlaridagi raqobatbardoshligini mustahkamlashga keng 
imkoniyatlar yaratmoqda.

2024-yil yanvar–dekabr oylarida O‘zbekiston Respublikasining tashqi savdo aylanmasida hududlar 
o‘rtasidagi tafovutlar yaqqol namoyon bo‘ldi. Eng yuqori ulush Toshkent shahriga to‘g‘ri kelib, u jami tashqi 
savdo aylanmasining 38,4 foizini tashkil etdi. Bu ko‘rsatkich 25 337,8 million AQSH dollariga teng bo‘ldi.

Toshkent shahri, O‘zbekistonning iqtisodiy markazi sifatida, eksport va import operatsiyalarida yetakchi 
o‘rin egallab, mamlakat tashqi savdo salohiyatining asosiy tarkibiy qismini tashkil etmoqda.

Hududlar kesimida eng past ulush Surxondaryo viloyatiga to‘g‘ri kelib, uning hissasi jami tashqi savdo 
aylanmasining 0,6 foizini tashkil etdi. Mazkur viloyatning tashqi savdo aylanmasi 416,1 million AQSH dollariga 
teng bo‘lib, bu ko‘rsatkich mamlakatdagi boshqa hududlarga nisbatan nisbatan past darajada shakllangan.

Shu bilan birga, barcha viloyatlar o‘z tashqi savdo faoliyati orqali milliy iqtisodiyotning rivojlanishiga 
munosib hissa qo‘shmoqda, biroq Toshkent shahri yetakchi mavqeini saqlab qolmoqda (1-rasm).

1-rasm. O‘zbekiston Respublikasining hududlar kesimida tashqi savdo aylanmasi (2024-yil yanvar–dekabr, mln 
AQSH doll.)1.

1	  https://stat.uz/img/press_reliz_tashi_savdo_uzb_yanvar-dekabr_2024_p20124.pdf

Boshqa viloyatlar ham o‘z tashqi savdo ko‘rsatkichlari orqali milliy iqtisodiyot rivojiga munosib hissa 
qo‘shmoqda, biroq Toshkent shahri yetakchi mavqeini saqlab kelmoqda. Ushbu raqamlar hududlarning iqtisodiy 
rivojlanishi va tashqi savdo salohiyatini chuqur tahlil qilishda muhim ahamiyat kasb etadi.

Eksport salohiyatini baholash uchun kompleks ko‘rsatkichlar tizimini ishlab chiqish zarur. Ushbu tizim 
mamlakat yoki alohida hududlarning eksport sohasidagi imkoniyatlari, infratuzilma darajasi, mahsulot 
diversifikatsiyasi, bozorlar kengligi, innovatsion salohiyati hamda kadrlar malakasini kompleks tarzda baholash 
imkonini beradi.

Har bir ko‘rsatkich o‘ziga xos ahamiyatga ega bo‘lib, ularning umumiy tahlili eksport salohiyatining umumiy 
darajasini aniqlashga xizmat qiladi.

Eksport salohiyati — bu mamlakatning xalqaro bozorlarga raqobatbardosh mahsulot va xizmatlar bilan 
muvaffaqiyatli chiqish qobiliyatini ifodalovchi muhim iqtisodiy ko‘rsatkichdir. Uning samaradorligi bir qator 
asosiy omillar bilan belgilanadi.

Avvalo, eksport hajmi va uning o‘sish sur’ati, shuningdek, eksportning yalpi ichki mahsulotdagi ulushi 
iqtisodiyotning tashqi bozorga yo‘naltirilganlik darajasini aks ettiradi. Ushbu ko‘rsatkichlar iqtisodiy o‘sishning 
tashqi omillar bilan bog‘liqligini aniqlashda muhim ahamiyat kasb etadi.

Eksport tarkibining mahsulotlar va bozorlar bo‘yicha diversifikatsiyalashganligi ham katta ahamiyatga 
ega. Bu degani, mamlakat faqat cheklangan miqdordagi mahsulot yoki bozorlarga tayanib qolmasdan, 
turli tarmoqlarni qamrab olgan holda ko‘plab davlatlar bilan eksport aloqalarini kengaytirishi zarur. Bunday 
yondashuv global iqtisodiy tebranishlarga nisbatan barqarorlikni oshiradi hamda eksport salohiyatining 
mustahkamlanishiga xizmat qiladi.

Shuningdek, raqobatbardoshlik darajasi eksportni rivojlantirishda asosiy mezonlardan biri hisoblanadi. 
Mahsulotlar sifatining yuqoriligi, narxlarning raqobatbardoshligi va zamonaviy texnologiyalarga asoslangan 
ishlab chiqarish jarayonlari mamlakatning xalqaro bozorlarda barqaror muvaffaqiyatga erishishida hal qiluvchi 
omil bo‘lib xizmat qiladi (2-rasm).

2-rasm. Eksport salohiyatining darajasini baholash ko‘rsatkichlari 2.

Yuklarni tez, xavfsiz va iqtisodiy jihatdan samarali yetkazib berish imkoniyatlari eksportchilarning 
raqobatbardoshligini oshiruvchi muhim omil hisoblanadi. Shuningdek, bojxona xizmatlarining sifati ham 
eksportni rag‘batlantiruvchi asosiy omillardan biri bo‘lib, jarayonlarning soddalashtirilishi, shaffofligi va tezkorligi 
mahsulotlarning o‘z vaqtida xorijiy bozorga chiqishini ta’minlaydi.

Yuqorida qayd etilgan barcha omillarni samarali boshqarish esa malakali mutaxassislar ishtirokisiz amalga 
oshirilmaydi. Shu sababli, kadrlar malakasini oshirish, ularning professional rivojlanishi uchun qulay shart-
sharoitlar yaratish, ilmiy salohiyatni kuchaytirish hamda zamonaviy bilim va ko‘nikmalarni egallash — eksport 
salohiyatining barqaror va uzoq muddatli rivojlanishini ta’minlaydigan asosiy omillardandir (3-rasm).

2	  Muallif izlanishlari asosida mustaqil tuzilgan.

3-rasm. O‘zbekiston Respublikasining 2025-yil yanvar–aprel oylaridagi tashqi savdo aylanmasi 3.

2025-yil yanvar–aprel oylarida O‘zbekiston Respublikasining tashqi savdo ayirboshlanishi (TSA) hajmi 
24,6 milliard AQSH dollariga yetib, 2024-yilning mos davriga nisbatan 3,44 milliard dollarga yoki 16,3 foizga 
oshgan. Ushbu o‘sish O‘zbekistonning global savdo tizimidagi faolligi hamda xalqaro iqtisodiy integratsiya 
jarayonlarining izchil davom etayotganini yaqqol ifodalaydi.

Mazkur davrda eksport hajmi sezilarli darajada o‘sib, 11,88 milliard AQSH dollarini tashkil etgan bo‘lib, bu 
o‘tgan yilning shu davriga nisbatan 35,1 foizga yuqori. Ushbu natija O‘zbekiston mahsulotlariga bo‘lgan tashqi 
talabning ortib borayotganini hamda eksport salohiyatining mustahkamlanayotganini ko‘rsatadi.

Eksport tarkibida yuqori qo‘shilgan qiymatga ega tovarlar ulushining ortishi, ishlab chiqaruvchilarning 
yangi bozorlarni faol o‘zlashtirayotgani bilan birgalikda, bu jarayonni yanada jadallashtiruvchi asosiy omillardan 
biri sifatida namoyon bo‘lmoqda.

Import hajmi esa 12,73 milliard AQSH dollariga teng bo‘lib, 2024-yilning shu davriga nisbatan 2,9 foizga 
oshgan. Mazkur o‘sish ichki bozor talabining kengayganini, xususan, investitsion mahsulotlar va xomashyolarga 
bo‘lgan ehtiyojning ortganini bildiradi. Import hajmidagi bunday o‘sish iqtisodiyot uchun zarur bo‘lgan ilg‘or 
texnologiyalar, uskunalar va resurslarning mamlakatga kirib kelishini ta’minlayotganini ko‘rsatadi.

Tahlil qilinayotgan davrda 846,3 million AQSH dollari miqdorida tashqi savdo saldosi manfiy shakllangan 
bo‘lsa-da, bu holat import hajmining eksportdan yuqoriligini aks ettiradi. Shu bilan birga, eksportning o‘sish 
sur’atlari yuqori bo‘lgani sababli, tashqi savdo balansidagi tafovutning qisqarish tendensiyasi kuzatilmoqda.

O‘zbekiston 2025-yilning dastlabki to‘rt oyida jahonning 183 davlati bilan savdo aloqalarini amalga 
oshirgan. Tashqi savdo ayirboshlanishining asosiy hamkorlari orasida Xitoy Xalq Respublikasi (17,0%), 
Rossiya Federatsiyasi (15,1%), Qozog‘iston (5,7%), Turkiya (3,4%) va Koreya Respublikasi (2,4%) yetakchi 
o‘rinlarni egallagan. Ushbu mamlakatlar bilan faol savdo hamkorligi O‘zbekistonning geografik jihatdan qulay 
joylashuvi, rivojlangan transport-logistika infratuzilmasi va tashqi savdoni liberallashtirishga qaratilgan siyosiy 
islohotlarning samarasi sifatida baholanadi.

Umuman olganda, 2025-yil yanvar–aprel oylarida qayd etilgan ijobiy iqtisodiy dinamikalar mamlakatning 
tashqi savdo strategiyasi doirasida erishilgan muhim yutuqlarni namoyon etmoqda. Eksport salohiyatining izchil 
o‘sib borayotgani, yangi bozorlarning zabt etilishi va savdo aloqalarining geografik kengayishi O‘zbekistonning 
barqaror va ochiq iqtisodiy model sari dadil harakatlanayotganini tasdiqlaydi (4-rasm).

4-rasm. 2025-yil yanvar–aprel oylarida xizmatlar eksportining tahlili4 .

3	  Statistika ma’lumotlari asosida muallif tomonidan tuzilgan.
4	 Statistika ma’lumotlari asosida muallif tomonidan mustaqil tuzilgan.

2025-yil yanvar–aprel oylarida xizmatlar eksporti hajmi 2 505,3 million AQSH dollarini tashkil etib, umumiy 
eksport hajmining 21,1 foizini egalladi. Bu ko‘rsatkich 2024-yilning mos davriga nisbatan 36,4 foizga oshgan. 
Mazkur ijobiy dinamik o‘sish mamlakat xizmatlar sektorida eksport salohiyatining izchil ortib borayotganini 
anglatadi. Xizmatlar eksporti tarkibida asosiy ulushni sayohatlar (turizm) egallagan bo‘lib, u umumiy xizmatlar 
eksportining 47,2 foizini tashkil etgan. Keyingi yirik yo‘nalish — transport xizmatlari bo‘lib, u 36,9 foizlik ulush 
bilan ikkinchi o‘rinda qayd etilgan. Shuningdek, axborot-kommunikatsiya texnologiyalari (AKT) xizmatlari 
(telekommunikatsiya, kompyuter va axborot xizmatlari) 9,4 foizni, boshqa tadbirkorlik faoliyati bilan bog‘liq 
xizmatlar 3,6 foizni, boshqa xizmatlar 2,9 foizni, sug‘urta va pensiya ta’minoti xizmatlari 1,0 foizni, moliyaviy 
xizmatlar esa 0,9 foizni tashkil etgan.

Ushbu ma’lumotlar O‘zbekistonda xizmatlar sohasining diversifikatsiyalanib borayotganini, shuningdek, 
yangi xizmat turlarining shakllanayotgani va kengayib borayotganini ko‘rsatadi. Xususan, turizm va AKT 
xizmatlarining salmoqli o‘sishi ushbu yo‘nalishlarga qaratilgan davlat siyosati va investitsion e’tiborning amaliy 
samarasi sifatida izohlanadi.

O‘zbekistonda tashqi savdo sohasini rivojlantirish, eksport hajmini oshirish hamda milliy mahsulotlarning 
xalqaro bozorlardagi raqobatbardoshligini kuchaytirish maqsadida qator imtiyozlar va qulay shart-sharoitlar 
joriy etilgan (1-jadval). 

1-jadval. 
Imtiyoz turi Tavsifi

Eksportga nisbatan QQSning nol stavkada 
qo‘llanilishi

Eksport qilinadigan mahsulotlar uchun qo‘shilgan qiymat 
solig‘i (QQS) 0 foiz stavkada belgilanadi. Bu chora eksportni 
rag‘batlantirish va milliy ishlab chiqaruvchilarning 
raqobatbardoshligini oshirishga xizmat qiladi.

Texnologik uskuna va ayrim tovarlar uchun 
bojxona imtiyozlari

Investitsiya loyihalari doirasida olib kirilayotgan texnologik 
uskunalar va zarur tovarlar QQS hamda bojxona bojlari 
to‘lovidan ozod etiladi, bu esa investitsion muhitni yaxshilash 
va ishlab chiqarish jarayonlarini modernizatsiya qilishni qo‘llab-
quvvatlashga xizmat qiladi.

Ushbu imtiyozlar mamlakatning ochiq va erkin iqtisodiyotga bosqichma-bosqich integratsiyalashuvini 
ta’minlab, eksport faoliyatini rivojlantiruvchi muhim omillardan biri sifatida e’tirof etiladi.

Avvalo, soliq va bojxona tizimida soddalashtirish hamda yengilliklar joriy etilgan bo‘lib, eksport qilinadigan 
mahsulotlar uchun qo‘shilgan qiymat solig‘i (QQS) nol stavkada qo‘llaniladi. Shuningdek, investitsiya loyihalari 
doirasida olib kirilayotgan texnologik uskunalar va ayrim mahsulotlar bojxona bojlari hamda QQS to‘lovidan 
ozod etiladi.

Bundan tashqari, tashqi iqtisodiy faoliyat bilan shug‘ullanayotgan korxonalarga valyutani erkin tasarruf 
qilish imkoniyati yaratilgan bo‘lib, bu ularga moliyaviy mustaqillik va erkinlikni kengaytirish imkonini beradi.

Eksportchilar uchun davlat tomonidan subsidiyalar, imtiyozli kreditlar va grantlar ajratilishi ularning 
moliyaviy barqarorligini mustahkamlashga xizmat qilmoqda. Shu bilan birga, tashqi savdo bitimlarini ro‘yxatdan 
o‘tkazish, mahsulotlarni sertifikatlash va deklaratsiyalash jarayonlarining elektron platformalar orqali amalga 
oshirilishi tadbirkorlarga vaqt va resurslarni tejash, hamda tashkiliy samaradorlikni oshirish imkonini bermoqda.

X U L O S A  V A  T A K L I F L A R
O‘zbekiston iqtisodiyoti jadal o‘zgarib borayotgan global iqtisodiy muhitda raqobatbardoshlikni saqlab 

qolish va barqaror o‘sishni ta’minlash uchun eksport salohiyatini oshirishga alohida e’tibor qaratmoqda. 
Tadqiqot natijalari shuni ko‘rsatadiki, mamlakatning eksport-import siyosatini takomillashtirish, eksportni 
diversifikatsiyalash va yangi bozorlarni egallash iqtisodiy barqarorlikning asosiy omillaridan biridir. Yurtimizda 
olib borilayotgan iqtisodiy islohotlar natijasida eksport hajmining o‘sishi, yuqori qo‘shilgan qiymatga ega 
mahsulotlar ulushining ortishi hamda xizmatlar eksportining kengayishi ijobiy natija sifatida e’tirof etiladi. 
Ayniqsa, axborot-kommunikatsiya texnologiyalari va turizm sohalarining eksportdagi salmog‘ining ortib borishi 
mamlakatda innovatsion yondashuvlar va yangi iqtisodiy imkoniyatlarning shakllanayotganini ko‘rsatadi. 
Shu bilan birga, eksport salohiyatini yanada rivojlantirish uchun mahsulot turlarini va bozorlar geografiyasini 
kengaytirish, transport-logistika tizimini modernizatsiya qilish, bojxona jarayonlarini soddalashtirish, yuqori 
texnologiyali va innovatsion mahsulotlar ishlab chiqarishni qo‘llab-quvvatlash, shuningdek eksportchi 
korxonalar uchun moliyaviy, soliq va institutsional imtiyozlarni kengaytirish zarur. Bular bilan bir qatorda, 
kadrlar salohiyatini oshirish, xalqaro marketing, tashqi iqtisodiy faoliyat va raqobatbardosh mahsulot ishlab 

chiqarish bo‘yicha zamonaviy bilimlarni egallash imkoniyatlarini yaratish muhim ahamiyat kasb etadi. Xulosa 
qilib aytganda, eksport salohiyatini oshirish orqali barqaror iqtisodiy o‘sishni ta’minlash nafaqat iqtisodiy 
ko‘rsatkichlarning yaxshilanishini, balki mamlakatning xalqaro maydondagi nufuzini oshirish, milliy brendlarni 
shakllantirish va uzoq muddatli iqtisodiy mustaqillikka erishishni ham ta’minlaydi. Shu bois, izchil davlat 
siyosati, ilmiy asoslangan metodologik yondashuvlar va xalqaro hamkorlikni kuchaytirish O‘zbekistonning 
global iqtisodiy tizimdagi raqobatbardosh o‘rnini yanada mustahkamlashga xizmat qiladi.

